
Hafnarfirði 27. ágúst 2020

Fyrirspurn í Fjölskylduráði vegna reglna um styrki til náms, verkfæra- og tækjakaupa 
fatlaðs fólks með langvarandi stuðningsþarfir.

Á fundi Fjölskylduráðs þann 14. ágúst sl. og í bæjarstjórn þann 19. ágúst sl. voru til 
staðfestingar uppfærðar reglur um styrki til náms og tækjakaupa fyrir fatlað fólk. Málið var 
tekið inn með afbrigðum umrædds bæjarstjórnarfundar.

Í framhaldi af þeirri umfjöllun óskar fulltrúi Bæjarlistans eftir samantekt á nýtingu umræddra 
styrkja frá því þeir voru fyrst settir á. Markmið fyrirspurnarinnar er að skoðað sé hvernig 
þessir styrkir hafa nýst og hvort þeir standa undir yfirlýstum markmiðum sínum við að stuðla 
að aukinni þátttöku fatlaðs fólks í námi og atvinnulífi.

Spurt er um eftirfarandi:

-Hversu margir umsækjendur hafa verið um þessa styrki hvert ár.
-Hversu margir fengu úthlutun hvert ár og hversu mörgum var synjað.
-Hver var nýting fjárveitingar úr fjárhagsáætlun á hverju ári fyrir sig.
-Hver er meðalupphæð styrks til einstaklinga á hverju ári.
-Hvernig er skipting milli tegunda styrkja ár hvert, þ.e. hvert er hlutfall styrkja til náms 
annars vegar og tækja- og verkfærakaupa hins vegar.

Árið 2019 gaf Félagsmálaráðuneytið út nýjar leiðbeinandi reglur til sveitarfélaga um 
umrædda styrki og vakna við samlestur þeirra reglna og nýsamþykktra reglna 
Hafnarfjarðarbæjar í eftirfarandi atriðum:

Sbr. 2. grein leiðbeinandi reglna, þar sem segir um „hverjir eiga kost á styrk“:
Reglur sveitarfélags um styrki til náms og tækjakaupa sækja stoð sína til laga um 
þjónustu við fatlað fólk með langvarandi stuðningsþarfir. Þau lög mæla hvorki fyrir 
um það hverjir eigi kost á styrkjum né tilgreina aldursmörk í því sambandi. Þess 
vegna er almennt gengið út frá því að sérhver einstaklingur sem býr við fötlun og þarf 
sérstakan stuðning af þeirri ástæðu til hæfingar, endurhæfingar eða 
starfsendurhæfingar geti sótt um styrk samkvæmt reglum sveitarfélags.

Í ljósi ofangreinds er spurt um það hvers vegna reglur Hafnarfjarðarbæjar setja það sem 
skilyrði að umsækjendur þurfi að hafa varanlega örorku, þar sem það gildir ekki um alla 
fatlaða einstaklinga. Einnig er spurt hvernig það samrýmist yfirlýstum markmiðum 
styrkjanna um að auka tækifæri fatlaðs fólks til atvinnuþátttöku, ekki síst að lokinni 
starfsendurhæfingu. Er þá skilyrði um varanlega örorku málefnaleg forsenda skv. lögum og 
leiðbeiningum ráðuneytis? 

Sbr. 7. grein leiðbeinandi reglna, um auglýsingar:
Í reglum hvers sveitarfélags skulu vera ákvæði um það hvernig auglýst sé eftir 
umsóknum um styrki. Auglýsing skal innihalda allar upplýsingar um ferli umsóknar og 
aðferð við úthlutun. Tryggja þarf ákveðna útbreiðslu þessara upplýsinga en ekki er 
gerð krafa um að auglýsing birtist í fjölmiðli á landsvísu. Auglýsingar skulu birtar með 



þeim hætti að allir sem kunna að hafa hagsmuna að gæta hafi aðgang að þeim óháð 
fötlun.

Í ljósi ofangreinds er spurt um það hvernig staðið hefur verið að auglýsingum/kynningum á 
þessum styrkjum og sérstaklega hvernig hafi verið komið til móts við skilyrði leiðbeininga 
ráðherra um aðgengi allra að auglýsingunum óháð fötlun (blinda, þroskaskerðing, o.s.frv.).

Sbr. 9. grein leiðbeinandi reglna, um leiðbeiningarskyldu:
Í reglum hvers sveitarfélags skal tilgreint að starfsmenn þess veiti umsækjendum 
aðstoð við umsóknir og að niðurstaða úthlutunar sé rökstudd. Synjun, frávísun eða 
verulega skert úthlutun frá því sem vænta mátti skal rökstudd sérstaklega í 
afgreiðslubréfi, auk þess sem veittar eru leiðbeiningar um málskot (endurupptaka 
máls á vettvangi félagsmálanefndar ef við á eða kæra til úrskurðarnefndar 
félagsþjónustu og húsnæðismála).
Við meðferð umsókna skulu starfsmenn sveitarfélags veita umsækjanda upplýsingar 
og leiðbeiningar um réttindi sem hann kann að eiga annars staðar. Berist skriflegt 
erindi sem ekki snertir félagsþjónustu sveitarfélaga skal starfsmaður framsenda 
erindið á réttan stað svo fljótt sem auðið er, sbr. 7. gr. stjórnsýslulaga, nr. 37/1993, 
og upplýsa umsækjanda um það.
Í svarbréfi til umsækjanda ætti að koma fram í hvaða reit á skattframtali eigi að færa
styrkfjárhæðina.

Í ljósi ofangreinds er spurt hvers vegna ekki séu ákvæði í nýsamþykktum reglum 
Hafnarfjarðarbæjar um leiðbeiningarskyldu og að starfsmenn veiti aðstoð við umsóknir. 
Einnig er spurt um það hvernig venjan hafi verið í framhaldi af auglýsingu styrkjanna, t.d. 
hvað það varðar að vekja athygli skjólstæðinga félagsþjónustunnar á þessum möguleika, 
leiðbeiningar við umsóknir o.s.frv. Einnig hvort einstaklingum sé að jafnaði bent á önnur 
réttindi sem kunni að vera til staðar annars staðar.

Að lokum er spurt hvers vegna ekki hafi legið fyrir í gögnum málsins við umfjöllun um það í 
Fjölskylduráði og bæjarstjórn ofangreindar leiðbeinandi reglur ráðuneytis eða fyrri reglur 
bæjarins um þessa styrki. 

